
	«Հայաստանի Հանրապետության ընդերքի մասին օրենսգրքում լրացումներ և փոփոխություններ կատարելու մասին» օրենքի նախագծի (այսուհետ՝ Նախագիծ 1) և «Վարչական իրավախախտումների վերաբերյալ օրենսգրքում փոփոխություն կատարելու մասին» օրենքի նախագծի (այսուհետ՝ Նախագիծ 2) վերաբերյալ ներկայացվում են հետևյալ դիտողություններն ու առաջարկությունները.
· Նախագիծ 1-ի 6-րդ հոդվածով նախատեսվում է «Հայաստանի Հանրապետության ընդերքի մասին օրենսգրքի» (այսուհետ՝ Օրենսգիրք) 26-րդ հոդվածը (կարգավորում է ընդերքօգտագործման արգելման դեպքերը) լրացնել նոր՝ 4-րդ մասով՝ հետևյալ բովանդակությամբ.
«4. Հայաստանի Հանրապետությունում արգելվում է սահմանային շերտում սահմանային գետերի հունից գետավազի արդյունահանումը:»:
Նշված դրույթի կապակցությամբ առաջարկվում է գետավազի արդյունահանման արգելքը տարածել նաև սահմանային գետից մինչև 50 մետր հեռավորության վրա: Նշված առաջարկը պայմանավորված է գետի ափերը պաշտպանելու անհրաժեշտությամբ, հաշվի առնելով, որ ափամերձ հատվածներից ավազի արդյունահանումն ինքնին կարող է հանգեցնել գետի ափերի քայքայմանը:
Վերոգրյալի հիման վրա՝ առաջարկվում է Օրենսգրքի 26-րդ հոդվածում լրացվող 4-րդ մասը շարադրել հետևյալ բովանդակությամբ.
«4. Հայաստանի Հանրապետությունում արգելվում է սահմանային շերտում սահմանային գետերի հունից և դրանից մինչև 50 մետր հեռավորությամբ գետավազի արդյունահանումը:»:

	  







· Չի ընդունվել։
Արաքս գետի հունից մոտ 50 մ հեռավորության վրա գտնվող հողատարածքները բնութագրվում են համապատասխանաբար 840-847 մ բացարձակ բարձրությամբ նիշերով, ընդ որում, գետի հունը գտնվում է համապատասխանաբար 837-842 մ նիշերով բացարձակ բարձրություններում: Հետևաբար ենթադրվում է, որ 50 մ հեռավորությամբ գտնվող արդյունահանված տարածքի ողողումը կարող է իրականացվել միայն այն դեպքում երբ գետի մակարդակը վարարման շրջանում առնվազն 3-5 մ բարձրանա:
Վերջին 10 և ավելի տարիների վիճակագրությունը ցույց է տալիս, որ Արաքս գետում 2012-2013 թվականներից հետո նման վարարում տեղի չի ունեցել: Սա նշանակում է, որ տվյալ արդյունահված տարածքները չեն կարող ողողվել վարարման ժամանակ, ինչը կհանգեցնի արդյունահանված տարածքների ջրալցմանն ու ճահճացմանը: 

Վերոշարադրյալը թույլ է տալիս եզրակացնել, որ նման օրենսդրական նախաձեռնությունը կհագեցնի վերականգնվող ավազի պաշարներից հրաժարման, ինչպես նաև կառաջացնի բազմաթիվ բնապահպանական, տնտեսական և անվտանգային խնդիրներ:


	· Նախագիծ 1-ի 1-ին հոդվածով Օրենսգրքի 3-րդ հոդվածի 1-ին մասը (սահմանում է Օրենսգրքում օգտագործվող հիմնական հասկացությունները) լրացվում է նոր՝ 57-րդ կետով՝ հետևյալ բովանդակությամբ.
«57) գետի հունի արգելապատնեշ՝ ափապաշտպան ինժեներական կառույց գաբիոնի կամ ցցերի կամ երկաթբետոնե կամ այլ կոնստրուկցիաների կիրառմամբ, գետի ափերը ալիքների քայքայող ներգործությունից պաշտպանելու և գետի հունի խախտումը բացառելու համար.»։
Հաշվի առնելով այն հանգամանքը, որ գետի հունի արգելապատնեշի կառուցումը կարող է հանդիսանալ ոչ մետաղական օգտակար հանածոյի հանույթի միանգամյա թույլտվության հիմք՝ առաջարկվում է նշված հասկացությունը սահմանելիս օգտագործել այնպիսի եզրույթներ, որոնք բավարարում են իրավական որոշակիության չափանիշին: Այս առումով, մասնավորապես, խնդրահարույց են «ափապաշտպան ինժեներական կառույց», «այլ կոնստրուկցիաների կիրառմամբ» եզրույթները: Նշված հանգամանքը տնտեսվարողների կողմից իրավունքի չարաշահման հիմնավոր ռիսկեր է պարունակում, մասնավորապես՝ նշված պահանջը կարող է տարատեսակ ընկալվել, օրինակ՝ ավազե պարկերով թմբեր կառուցելը, որը նույնպես կարող է համարվել ինժեներական կառույց,  իսկ հնարավոր չարաշահման դեպքում  իրավասու անձինք ըստ էության զրկվելու են տնտեսվարողին պատասխանատվության ենթարկելու հնարավորությունից, քանի որ անձին պատասխանատվության ենթարկելիս, հիմք ընդունելով օրենքի կանխատեսելիության պահանջը, նշված օրենքի հասցեատերը պետք է հնարավորություն ունենա գիտակցելու իր իրավունքների, ազատությունների և պարտականությունների իրացման թույլատրելի շրջանակները:
Վերոգրյալի հիման վրա՝ Օրենսգրքի 3-րդ հոդվածի 1-ին մասում լրացվող 57-րդ կետն առաջարկվում է շարադրել հետևյալ խմբագրությամբ.
[bookmark: _Hlk197091263]«57) գետի հունի արգելապատնեշ՝ երկաթբետոնե կամ մետաղական կոնստրուկցիաներով կահավորված ինժեներական կառույց, գետի ափերը ալիքների քայքայող ներգործությունից պաշտպանելու և գետի հունի խախտումը բացառելու համար:»:
Իրավական որոշակիության պահանջի պահպանումը վերաբերելի է նաև Նախագիծ 2-ի 1-ին հոդվածով Վարչական իրավախախտումների վերաբերյալ ՀՀ օրենսգրքի 60.1-ին հոդվածի նոր խմբագրությանը: Մասնավորապես, առաջարկվում է ձեռնպահ մնալ նշված հոդվածի 1-ին մասում «հավաստի տեղեկատվություն» և «էական խախտումներ» եզրույթների օգտագործումից, որոնք գնահատողական են և կարող են խնդրահարույց լինել անձանց վարչական պատասխանատվության հարցը լուծելիս:

	· Ընդունվել է:
Օրենսգրքի 3-րդ հոդվածի 1-ին մասում լրացվող նոր՝ 57-րդ կետը տրվել է առաջարկվող խմբագրությամբ։

	· Օրենսգրքում իրականացվող փոփոխությունների և լրացումների համատեքստում առաջարկվում է նաև լրացում կատարել Օրենսգրքի 3-րդ հոդվածի 1-ին մասի 51-րդ կետում և այլ շարադրել հետևյալ խմբագրությամբ
«51) հանքավայրի աշխարհագրորեն առանձնացված տեղամաս՝ օգտակար հանածոների պաշարների պետական հաշվեկշռում հաշվառված հանքավայրի տարանջատ և տեղանքում տեսանելիորեն տեղորոշված տեղամաս, որը հաշվառված է առանձին անվանմամբ և սահմանանիշերով.»:
Նշված առաջարկը պայմանավորված է նրանով, որ տնտեսվարողների կողմից առերևույթ օրենքի խախտմամբ հանքարդյունահանման աշխատանքներ իրականացնելու փաստերի առթիվ նախաձեռնված քրեական վարույթներով շատ հաճախ վարույթն իրականացնող մարմինները հանցանք կատարած անձի մեղքը հիմնավորելու  հարցում հանդիպում են բարդությունների: 
Մասնավորապես, որոշ դեպքերում անբարեխիղճ հանքարդյունահանում իրականացնող իրավաբանական անձի տնօրենը նշում է, որ ընկերության աշխատակցի կողմից սահմաններից դուրս կատարված հանքարդյունահանման գործընթացում բացակայում է իր մեղքը, քանի որ իրենց կողմից տեղանքի հետ կապված աշխատակիցները պատշաճ հրահանգավորվել են, մասնավորապես՝ հանութաբարձիչ տեխնիկայի վարորդը չի հասկացել, որ դուրս է եկել կորդինատներով տրված տեղամասի սահմաններից:
Բացի այդ, առկա են դեպքեր, երբ իրավապահ մարմինները ընկերության կողմից օրենքի խախտմամբ հանքարդյունահանման աշխատանքներ կատարելու վերաբերյալ ստացված տվյալներն ստուգելիս տեղանքում կողմնորոշիչների բացակայության հետևանքով չեն կարողանում անմիջապես տեղորոշել հանքավայրի տեղամասի սահմանները, ապա նաև հրատապ  գործուն միջոցներ ձեռնարկել, իսկ հետագա ստուգումն իրենից ներկայացնում է տևական՝ մոտ մեկ ամիս տևող գործընթաց, ինչն իր հերթին հետագայում հանգեցնում է տարաբնույթ բարդությունների, այդ թվում՝ ապացույցների կորստի: 

	· Ընդունվել է

Առաջարկությունը կքննարկվի օրենսդրական նախաձեռնությունից բխող ենթաօրենսդրական ակտերի մշակման ընթացքում։ 



